სოციალური პროგრამები:


1. საპენსიო უზრუნველყოფა
„სახელმწიფო პენსიის შესახებ’’ საქართველოს კანონი ვრცელდება საქართველოს მოქალაქეებზე; საქართველოში სტატუსის მქონე მოქალაქეობის არმქონე პირებზე; პენსიის დანიშვნის თაობაზე განცხადების შეტანის მომენტისათვის ბოლო 10 წლის განმავლობაში საქართველოს ტერიტორიაზე კანონიერ საფუძველზე მუდმივად მცხოვრებ უცხო ქვეყნის მოქალაქეებზე.
პენსიის დანიშვნის საფუძველია საპენსიო ასაკის მიღწევა, ქალებისათვის 60 წელი და მამაკაცებისათვის 65 წელი.  2016 წლის 1 ივლისიდან ასაკით პენსიის ოდენობა შეადგენს 180 ლარს. 
 „მაღალმთიანი რეგიონების განვითარების შესახებ“ საქართველოს კანონის თანახმად, 2016 წლის სექტემბრიდან მაღალმთიან დასახლებაში მუდმივად მცხოვრებმა,  სახელმწიფო პენსიის მიმღებმა პირებმა მოიპოვეს დანამატის მიღების უფლება  სახელმწიფო პენსიის 20 პროცენტის ოდენობით.

2. სახელმწიფო კომპენსაცია 
„სახელმწიფო კომპენსაციისა და სახელმწიფო აკადემიური სტიპენდიის შესახებ“ საქართველოს კანონის შესაბამისად, 2006 წლის 1 იანვრიდან შემოღებულ იქნა სახელმწიფო კომპენსაცია,  რომელიც ადგენს საქართველოს ტერიტორიაზე მცხოვრები საქართველოს მოქალაქეების სოციალური დაცვის გარანტიებს სახელმწიფოს წინაშე განსაკუთრებული სამსახურის გავლის, აგრეთვე ამ პირთა მიერ შესაბამისი ასაკის მიღწევის, შესაძლებლობის შეზღუდვის და გარდაცვალების გამო. კანონით მოსარგებლე პირთა წრე მოიცავს ძალოვანი სტრუქტურების პენსიონერებს, საქართველოს პარლამენტის ყოფილ წევრებს, საქართველოს პარლამენტის აპარატის მოხელეებს, საერთო სასამართლოების, აგრეთვე საქართველოს უზენაესი და საკონსტიტუციო სასამართლოების მოსამართლეებს, გარდაცვლილი ყოფილი უმაღლესი პოლიტიკური თანამდებობის პირთა ოჯახებს, უმაღლესი დიპლომატიული რანგის მქონე პირებს და სხვა. კომპენსაციის გაანგარიშება ინდივიდუალურია კატეგორიის, თანამდებობრივი სარგოს და სხვა პარამეტრების გათვალისწინებით. 

3. სოციალური პაკეტი
2012 წლის 1 სექტემბრიდან, საქართველოს პარლამენტისა და საქართველოს მთავრობის მიერ მიღებული გადაწყვეტილების საფუძველზე, შესაბამისი სამართლებრივი აქტებით დადგენილი წესით შშმ პირები, მარჩენალდაკარგულები, პოლიტიკური რეპრესიის მსხვერპლად აღიარებული პირები და სხვა მიზნობრივი კატეგორიებისთვის შემოღებულ იქნა  ფულადი სოციალური გასაცემელი - სოციალური პაკეტი.  
2016 წლის 1 ივლისიდან განხორციელდა სოციალური პაკეტის ოდენობის მატება მკვეთრად გამოხატული შეზღუდული შესაძლებლობის სტატუსის მქონე პირებისთვის და შეზღუდული შესაძლებლობის მქონე ბავშვთათვის და შეადგინა 180 ლარი, ხოლო მნიშვნელოვნად გამოხატული შეზღუდული შესაძლებლობის მქონე პირთათვის და მარჩენალდაკარგულთათვის სოციალური პაკეტის ოდენობა შეადგენს 100 ლარს. 
„მაღალმთიანი რეგიონების განვითარების შესახებ“ საქართველოს კანონის თანახმად, 2016 წლის სექტემბრიდან მაღალმთიან დასახლებაში მუდმივად მცხოვრები, სოციალური პაკეტის მიმღები პირები იღებენ  დანამატს  სოციალური პაკეტის  20 პროცენტის ოდენობით.

4. მიზნობრივი სოციალური დახმარება 
მსოფლიო ბანკისა და გაეროს ბავშვთა ფონდის მხარდაჭერით 2013-2014 წლებში განხორციელდა სოციალურად დაუცველი ოჯახების სოციალურ-ეკონომიკური მდგომარეობის შეფასების ახალი მეთოდოლოგიის შემუშავება.
2014 წლის 31 დეკემბერს საქართველოს მთავრობის №758 დადგენილებით - ,,სოციალურად დაუცველი ოჯახების (შინამეურნეობების) სოციალურ-ეკონომიკური მდგომარეობის შეფასების მეთოდოლოგიის დამტკიცების შესახებ“ - დამტკიცდა ახალი მეთოდოლოგია, რომლიც ძალაში შევიდა 2015 წლიდან.
ახალი მეთოდოლოგიით საარსებო შემწეობის მიმღები შეიძლება გახდეს ოჯახი, რომელსაც არ აქვს შემოსავალი ან შემოსავლის მომტანი რაიმე სახის ქონება. ხანგრძლივი მოხმარების საყოფაცხოვრებო ნივთების სარეიტინგო ქულების განსაზღვრისას მხედველობაში აღარ მიიღება. სარეიტინგო ქულაზე ასევე, გავლენას არ ახდენს სოციალური აგენტის სუბიექტური შეფასება, ამასთან, მეთოდოლოგიაში გათვალისწინებულია თავად ოჯახის საჭიროებები, ოჯახის წევრთა სპეციალური სტატუსი (შეზღუდული შესაძლებლობის მქონე პირი, ქრონიკული დაავადებით დაავადებული პირი, არასრულწოვანი, პენსიონერი და ა.შ.).
[bookmark: _GoBack]საარსებო შემწეობები გაიცემა  გრადაციული სისტემით (ოჯახის თითოეულ წევრზე 30 ლარიდან 60 ლარამდე). შესაბამისად, ის ოჯახები, რომელთაც  უფრო დაბალი სარეიტინგო ქულა აქვთ ფულად დახმარებას უფრო მეტი ოდენობით იღებენ. 100001-მდე სარეიტინგო ქულის მქონე ოჯახები იღებენ დანამატს თითოეულ 16 წლამდე ბავშვზე  10 ლარის ოდენობით.  

5. სოციალური პროგრამები
სოციალური რეაბილიტაციისა და ბავშვზე ზრუნვის სახელმწიფო პროგრამა ხანდაზმული პირებისთვის მოიცავს რამოდენიმე ქვეპროგრამას:
დამხმარე საშუალებებით უზრუნველყოფის ქვეპროგრამა, რომელიც მოიცავს სავარძელ-ეტლებით უზრუნველყოფისა და შშმ პირთა დასაქმების ხელშეწყობის, საპროთეზო-ორთოპედიული საშუალებებით უზრუნველყოფის, სმენის აპარატებით უზრუნველყოფის, კოხლეარული იმპლანტით უზრუნველყოფის და ყავარჯნებით, ხელჯოხ-ყავარჯნებით, უსინათლოთა ხელჯოხებითა და გადასაადგილებელი ჩარჩოებით უზრუნველყოფის კომპონენტებს. ქვეპროგრამის ამოცანაა შეზღუდული შესაძლებლობის მქონე პირთა და ხანდაზმულთა (ქალები – 60 წლიდან, მამაკაცები – 65 წლიდან) ფუნქციური დამოუკიდებლობის ხარისხის ამაღლება და მათი საზოგადოებაში ინტეგრაცია.

ომის მონაწილეთა რეაბილიტაციის ხელშეწყობის ქვეპროგრამა ქვეპროგრამის სამიზნე ჯგუფს განეკუთვნება შეზღუდული შესაძლებლობის  სტატუსის მქონე ან ხანდაზმული ომის მონაწილე. ინდივიდუალური სამკურნალო-პროფილაქტიკური და სარეაბილიტაციო კურსის (შემდგომში – ინდივიდუალური კურსი) ფარგლებში, ქვეპროგრამის ღონისძიებებს  საჭიროებისამებრ განეკუთვნება:  ექიმ-სპეციალისტ(ებ)თან კონსულტაცია, ფიზიოთერაპიული და ლაბორატორიულ-ინსტრუმენტული კვლევების ჩატარება, ბალნეოლოგიური პროცედურების ჩატარება, სამკურნალო ფიზკულტურისა და მანუალური თერაპიის პროცედურების ჩატარება.



